7
8

Маърузачи судья

      



    Биринчи инстанция судида раислик

Т.Турсунов






    қилган судья: З.Бобонов
ТОШКЕНТ ШАҲАР СУДИ ЖИНОЯТ ИШЛАРИ БЎЙИЧА
СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ

А Ж Р И М И

2023 йил 28 ноябрь куни Тошкент шаҳар суди судлов ҳайъатининг апелляция инстанцияси ўз биносида, очиқ суд мажлисида, 

раислик қилувчи судья: Т.Турсунов

ҳайъат судьялари: М.Ахмедов ва Д.Дадахановадан иборат таркибда, судья катта ёрдамчиси Ж.Мингбаевнинг котиблигида, тарафлардан давлат айбловчиси Тошкент шаҳар прокуратураси бўлим прокурори Р.Раджапов, судланувчи Д.Бқдвоа ва унинг манфаатларини ҳимоя қилган адвокат Р.Норбобаевнинг иштирокида, Д.Бқдвоа ва бошқаларга оид жиноят ишини, ҳукмга нисбатан судланувчи Д.Бқдвоа томонидан келтирилган шикоят асосида апелляция тартибида кўриб чиқиб, қуйидагиларни

А Н И Қ Л А Д И:
Жиноят ишлари бўйича Сирғали туман судининг 2023 йил 
19 октябрдаги ҳукмига кўра, 

Бқдвоа Дқвлдао Мқдвлао, 1979 йил 5 майда Тошкент вилоятида туғилган, ўзбек, Ўзбекистон фуқароси, бўйдоқ, маълумоти ўрта-махсус, ишсиз, муқаддам: 

1) жиноят ишлари бўйича Бекобод туман судининг 
2021 йил 26 октябрдаги ҳукмига кўра, ЖКнинг 
276-моддаси 1-қисми билан базавий ҳисоблаш миқдорининг йигирма баравари миқдорида 4.900.000 сўм жарима жазоси тайинланган, жарима тўлиқ тўланган; 

2) жиноят ишлари бўйича Янгиҳаёт туман судининг 
2022 йил 11 январдаги ҳукмига кўра, ЖКнинг 169-моддаси 2-қисми “в” банди билан 3 йил озодликни чеклаш жазоси тайинланган, Бекобод шаҳар судининг 2023 йил 
19 январдаги ажрими билан, ўталмаган 1 йил 10 ой 11 кун озодликни чеклаш жазосидан ЖКнинг 73-моддасига асосан муддатидан илгари шартли озод қилинган, иш бўйича 2023 йил 31 майдан буён қамоқда сақланаётганга

Ўзбекистон Республикаси ЖКнинг 273-моддаси 5-қисми билан 11 йил озодликдан маҳрум қилиш жазоси, ЖКнинг 25,273-моддаси 5-қисми билан 10 йил озодликдан маҳрум қилиш жазоси, ЖКнинг 59-моддаси тартибида 11 йил 3 ой озодликдан маҳрум қилиш жазоси, ЖКнинг 
60, 61-моддалари тартибида илгариги ҳукм билан тайинланган жазонинг ўталмаган муддатини қисман қўшиш йўли билан узил-кесил 11 йил 6 ой озодликдан маҳрум қилиш жазоси тайинланган.

Жазо умумий тартибли колонияларда ўташ белгиланган.

С.Балтабаевдан ашёвий далил сифатида олинган “гашиш” гиёҳвандлик воситасининг экспертиза тадқиқотлари жараёнида сарфланганидан қолган ва Ўзбекистон Республикаси ДХХ 
Моддий-техника ва хўжалик таъминоти бошқармасига топширилган 99,83 грамми ҳамда Д.Бқдвоадан ашёвий далил сифатида олинган “гашиш” гиёҳвандлик воситасининг экспертиза тадқиқотлари жараёнида сарфланганидан қолган ва Ўзбекистон Республикаси ДХХ 
Моддий-техника ва хўжалик таъминоти бошқармасига топширилган 98,55 грамми тегишли тартибда йўқ қилиниши;

-бир дона “XIOMI” ёзувли полиэтилен пакет, бир дона оқ ва бир дона қора рангли целлофан пакетлар тегишли тартибда йўқ қилиниши;

-Д.Бқдвоадан олиб қўйилган бир дона “SAMSUNG VERIZON” русумли уяли алоқа воситаси, бир дона кул ранг ва бир дона қаймоқ рангли шимлар, бир дона оқ ва бир дона қора рангли футболкалар, бир дона ёзги (макасина) оёқ кийими Д.Бқдвоанинг оила-аъзоларига қайтарилиши;

-С.Балтабаевдан олиб қўйилган бир дона “SAMSUNG Galaxy A23” русумли уяли алоқа воситаси С.Балтабаевнинг оила-аъзоларига қайтарилиши;

-С.Балтабаевдан ашёвий далил сифатида олинган ва Тошкент шаҳар ИИББ МТХга топширилган 500.000 сўм пуллар давлат эгалигига ўтказилиши;

-Сирғали тумани ҳудудида жойлашган маҳаллий аэропорт яқинидаги “Аэропорт маркет” савдо дўконига ўрнатилган видео кузатув мосламаси хотирасидан олинган видео лавҳалар ёзилган ҳамда С.Балтабаев ва Д.Бқдвоалар ўртасидаги телефон сўзлашувлари ёзиб олинган, шунингдек дастлабки суриштирув ҳаракатлари жараёнлари ёзиб олинган 8 дона дисклар жиноят ишига қўшиб сақланиши белгиланган.
Суднинг ҳукмига кўра, судланувчи Д.Бқдвоа кўп миқдордаги гиёҳвандлик воситаларини сотиб, мўмай даромад орттириш мақсадида, 2023 йил 28 май куни соат 19:30 лар атрофида, Тошкент шаҳри, Сирғали тумани ҳудудида жойлашган маҳаллий аэропорт яқинидаги “Аэропорт маркет” савдо дўкони олдида, ўзига илгаридан таниш бўлган С.Балтабаевга Божхона қўмитаси Марказий божхона лабораториясининг 2023 йил 29 майдаги 207(23)-сонли хулосасига кўра, соф вазни 
99,95 грамм бўлган кўп миқдордаги “гашиш” гиёҳвандлик воситасини 
1.000 АҚШ долларига сотган.
Бундан ташқари, Д.Бқдвоа ўзининг жиноий ҳаракатларини давом эттириб, 2023 йил 28 май куни С.Балтабаев ундан сотиб олган кўп миқдордаги гиёҳвандлик воситасини ўзининг жиноий шериги А.Ходжамов билан олиб кетаётганида, ҳуқуқни муҳофаза қилувчи орган ходимлари томонидан ушлангач, С.Балтабаевнинг ҳуқуқни муҳофаза қилувчи орган ходимларига гиёҳвандлик воситасини таниши Д.Бқдвоадан олганлигини баён қилиб, Д.Бқдвоанинг ноқонуний ҳаракатларига чек қўйиш учун ўтказиладиган тадбирда иштирок этишни билдириб қилган мурожаатига асосан 2023 йил 29 май куни ўтказилган тезкор тадбир жараёнида Д.Бқдвоа шу куни соат 20:20 ларда, Тошкент шаҳри, Сирғали тумани ҳудудида жойлашган маҳаллий аэропорт яқинидаги “Аэропорт маркет” савдо дўкони олдида, С.Балтабаев билан учрашиб, унга Божхона қўмитаси Марказий божхона лабораториясининг 2023 йил 31 майдаги 212(23)-сонли хулосасига кўра, соф вазни 
98,66 грамм бўлган кўп миқдордаги “гашиш” гиёҳвандлик воситасини сотмоқчи бўлган вақтида, ҳуқуқни муҳофаза қилувчи орган ходимлари томонидан ушлангани натижасида, жиноий мақсадини ўзига боғлиқ бўлмаган ҳолатларга кўра охирига етказа олмаган.
Мазкур ҳукм билан Балтабаев Сохибжон Сафаралиевич Ўзбекистон Республикаси ЖКнинг 25,273-моддаси 5-қисми билан, Ходжамов Алижон Журабекович эса Ўзбекистон Республикаси ЖКнинг 276-моддаси 
2-қисми “а” банди билан судланган бўлиб, протест ва шикоят келтирилмаганлиги сабабли, ҳукмнинг уларга нисбатан қисми муҳокама қилинмайди.

Судланувчи Д.Бқдвоа ўз шикоятида, унга нисбатан қабул қилинган ҳукмдан норозилигини билдириб, адолатли қарор чиқаришни сўраган.
Апелляция инстанцияси иш бўйича судья Т.Турсуновнинг маърузасини, Тошкент шаҳар прокуратураси бўлим прокурори Р.Раджаповнинг ҳукмни ўзгаришсиз қолдириш ҳақидаги хулосасини, судланувчи Д.Бқдвоа ва унинг адвокати Р.Норбобаевнинг шикоят важларини қувватлаб берган фикрларини тинглаб, жиноят иши ҳужжатларини атрофлича ўрганиб чиқиб, қуйидагиларга асосан суд ҳукмининг Д.Бқдвоага нисбатан қисмини ўзгаришсиз қолдиришни лозим топади.

Апелляция инстанцияси суд мажлисида сўроқ қилинган судланувчи Д.Бқдвоа, биринчи инстанция суд мажлисида берган кўрсатувларини тасдиқлашлигини, у С.Балтабаевни танишлигини, ўзи метал билан шуғулланишлигини, С.Болтабаев унга металл йиғиб беришлигини, С.Болтабаевнинг ўзини пули бўлмаганлиги сабабли, ундан пул олиб метал йиғиб беришлигини, бироқ, у 28 май куни С.Болтабаев билан учрашмаганлигини ва унга гиёхвандлик моддасини сотмаганлигини, шунингдек, 29 май куни ҳам унга гиёҳвандлик моддасини сотмоқчи бўлмаганлигини, 28 май куни у видео ёзувдаги жойга умуман бормаганлигини, видео ёзув монтаж қилинган бўлиши мумкинлигини, чунки видео ёзувдаги сана хира ва қорайтирилганлигини, бу аввал запись қилинган бўлиши мумкинлигини, пакетни ичида 15 млн. сўм бўлганлигини, у С.Балтабаевга металл сотиб олиши учун унга 15 млн. сўм берганлигини, С.Балтабаевни ундан жами бўлиб, 15 млн. сўм 
ва 1.000 АҚШ доллари қарзи борлигини, 28 май куни у С.Болтабаев билан учрашмаганлигини, биринчи инстанция суди видео ёзув ҳаққонийлиги масаласида экспертиза ҳам тайинламаганлигини, ўзи гиёҳвандлик моддасини истеъмол қилмаслигини, ҳақиқатдан ҳам илгари гиёҳвандлик моддасини истеъмол қилганлик учун нотўғри судланганлигини, унга туҳмат қилишаётганлигини, С.Болтабаевнинг унга нисбатан адовати йўқлигини, нима сабабдан у унга қарши кўрсатма бераётганини билмаслигини баён қилиб, унга нисбатан адолатли қарор қабул қилишни сўради.
Суд ҳақиқий ҳолатни аниқлашда Ўзбекистон Республикаси ЖПКнинг 22 ва 26-моддалари талабларига мувофиқ жиноят ишини синчковлик билан ҳар томонлама тўлиқ ўрганиб чиқиб, асосли хулосага келган.

Суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида Ўзбекистон Республикаси ЖПКнинг 94, 95-моддалари тартибида баҳоланган далиллар билан асослантирилган.
Апелляция инстанция суд мажлисида судланувчи Д.Бқдвоа у гиёҳвандлик моддасини истеъмол қилмаслиги ҳақида кўрсатма берса-да, бироқ, у муқаддам Бекобод туман судининг 2021 йил 26 октябрдаги ҳукмига кўра, ЖКнинг 276-моддаси 1-қисми билан жарима жазоси судланган, бу ҳолат эса уни ёлғон кўрсатма бераётганидан далолат беради.

Шундай бўлсада, судлов ҳайъати судланувчи Д.Бқдвоанинг, С.Болтабаев билан металл олди-сотдиси билан шуғулланишлиги, С.Болтабаевнинг ўзини пули бўлмаганлиги сабабли, ундан пул олиб металл йиғиб беришлиги, 28 май куни С.Болтабаев билан учрашмаганлиги, шу куни унга гиёҳвандлик моддасини сотмаганлиги, шунингдек, 29 май куни ҳам унга гиёҳвандлик моддасини сотмоқчи бўлмаганлиги, у С.Балтабаевга металл сотиб олиши учун унга пакет ичида 15 млн. сўм берганлиги, С.Балтабаев ундан жами 15 млн. сўм ва 1.000 АҚШ доллари қарз эканлиги, С.Балтабаев унга тухмат қилаётганлиги ҳақидаги кўрсатмасини муҳокама қилиб, ушбу кўрсатмалар ҳақиқатга тўғри келмайдиган ва жиноий жавобгарликдан қутилиш мақсадида берилган деб баҳолаб, қуйидаги асосларга кўра рад қилишни лозим топади.
Жумладан, биринчи инстанция суд мажлисида сўроқ қилинган С.Балтабаевнинг, Д.Бқдвоани икки йилдан буён таниши, ўзи анча йиллардан буён гиёҳвандлик моддаси истеъмол қилиб келишини, 
2023 йил май ойнинг охирларида Д.Бқдвоадан ўзининг истеъмоли учун гиёҳвандлик моддаси сўраганида, у 100 грамм “гашиш” гиёҳвандлик моддасини 1.000 АҚШ доллари эвазига топиб беришини билдиргани, шу сабабли у таниши А.Ходжамовдан 1.000 АҚШ доллари ва 500.000 сўмни қарзга олиб, 2023 йил 28 май куни кечки пайт Д.Бқдвоа билан “Аэропорт маркет” номли савдо дўкони олдида учрашиб, Д.Бқдвоадан 1.000 АҚШ доллари эвазига “гашиш” гиёҳвандлик моддасини сотиб олганлигини, ўша куни А.Ходжамов бошқарувидаги “Матиз” русумли автомобилида кетаётганида, ҳуқуқни муҳофаза қилувчи орган ходимлари уларни ушлашгани, кейин орган ходимлари унинг қўлида бўлган “XIOMI” ёзувли полиэтилен пакетчада бўлган “гашиш” гиёҳвандлик моддасини икки нафар холислар иштирокида ҳужжатлаштириб олишгани, шундан кейин уларни Божхона идорасига олиб боришгани, у ерда ундан гиёҳвандлик воситасини кимдан ва нима мақсадда олганини сўрашгани, у гиёҳвандлик моддасини таниши Д.Бқдвоадан 1.000 АҚШ доллари эвазига ўзининг истеъмоли учун сотиб олганини, эртаси куни, яъни 2023 йил 29 май куни божхона ходимларининг таклифига асосан Д.Бқдвоанинг гиёҳвандлик моддаларини ноқонуний сотиш фаолиятига чек қўйиш мақсадида, Д.Бқдвоага қўнғироқ қилиб, ундан яна 100 грамм гиёҳвандлик моддаси топиб бера олиши ёки йўқлиги ҳақида сўраганида, Д.Бқдвоа топиб бера олишини билдиргани, орадан бироз вақт ўтгач Д.Бқдвоа унга қўнғироқ қилиб, кечки пайт кеча учрашган жойларида учрашишларини билдиргани, шундан кейин ушбу ҳолат бўйича тадбир ўтказиш режалаштирилгани ва шу куни кеч соат 20:00 ларда у орган ходимларининг кузатуви остида Д.Бқдвоа билан учрашишга келишилган жойга боргани, у ерда Д.Бқдвоа билан учрашган пайтларида тадбир иштирокчиларидан бири югуриб келиб, Д.Бқдвоани орқа томонидан қучоқлаб олгани, шунда Д.Бқдвоа унинг қўлидан ситилиб чиқиш жараёнида, чўнтагидан қора целлофанга ўралган нарсани олиб, улоқтириб юборгани, тадбир иштирокчилари Д.Бқдвоани қаршилигини енгиб, уни ерга ётқизиб, қўлини орқага қайириб, кишан солишгани, шундан кейин орган ходимлари томонидан икки нафар холислар иштирокида Д.Бқдвоа улоқтириб юборган қора рангли целлофан пакетдаги нарса олиниб, очиб кўрилганида, унда тўқ жигар рангли, ўткир ҳидли, бир кун олдин унга берган гиёҳвандлик моддасига ўхшаш нарса борлиги аниқланиб, ҳужжатлаштириб олингани баён қилиб берган кўрсатмаси билан;

- биринчи инстанция суд мажлисида сўроқ қилинган А.Ходжамовнинг, ҳуқуқни муҳофаза қилувчи орган ходимлари уларни ушлашганида, С.Балтабаевнинг қўлидаги пакет ичидан ўткир ҳидли тўқ жигар рангли модда чиққани, ҳуқуқни муҳофаза қилувчи орган ходимлар саволига С.Балтабаев, ушбу нарса гиёҳвандлик моддаси эканини, уни бироз олдин, ўзининг истеъмоли учун “Дқвлдао” исмли танишидан 
1.000 АҚШ доллар эвазига сотиб олганини айтганлигини баён қилиб берган кўрсатуви билан;

- биринчи инстанция суд мажлисида сўроқ қилинган гувоҳ О.Рахимжоновнинг, у Божхона қўмитасига қарашли “Тошкент-аэро” ихтисослаштирилган божхона комплексида тезкор вакил лавозимида ишлашини, 2023 йил 29 май куни ўтказилган тадбирда, Д.Бқдвоа таниши С.Балтабаев билан учрашганида ушланганлигини, ушлаш жараёнида Д.Бқдвоа чўнтагидан қора рангли целлофан пакетга солинган нарсани улоқтириб юборганлигини, шундан кейин Д.Бқдвоа томонидан улоқтириб юборилган қора рангли целлофан пакет холислар иштирокида олиниб, очиб кўрилганида, ўткир ҳидли, тўқ жигар рангли “гашиш” гиёҳвандлик воситасига ўхшаш модда борлиги аниқланганлигини баён қилиб берган кўрсатмаси билан тўлиқ рад этилади.
Қолаверса, судланувчи Д.Бқдвоанинг ўзи ҳамда шу иш бўйича судланган С.Болтабаев ҳам дастлабки тергов ва биринчи инстанция суд мажлисида, С.Болтабаев ундан жами 15 млн. сўм ва 1.000 АҚШ доллари қарз эканлиги ҳақида кўрсатма бермаганлар.

Бундан ташқари, биринчи инстанция суди ҳам, Д.Бқдвоанинг, 
2023 йил 28 май куни аэропорт ҳудудига бормагани ва С.Балтабаев билан учрашмагани, унга гиёҳвандлик воситаси сотмагани ҳақидаги важларини тегишли тартибда муҳокама қилиб, унинг ушбу важлари ҳақиқатга тўғри келмайдиган важлар деб ҳисоблаб, ушбу важлар С.Балтабаевнинг кўрсатувлари ҳамда воқеа жойидан олинган видео ёзув билан рад қилиниши ҳақида тўғри хулосага келган келган.

Жумладан, иш материалларига қўшилган воқеа жойидан олинган видео ёзувдаги – 2023 йил 28 май куни соат 19:31 да гувоҳ (холис) О.Исматовнинг дўконга кираётгани, Д.Бқдвоа эса қўлида 
“XIOMI” ёзувли пакетча кўтарган ҳолда дўконнинг олдидаги пиёдалар йўлаги бўйлаб, ўнг томондан келиб, дўкондан чап томонга бироз ўтгач, чап томондан келган С.Балтабаев билан қўл беришиб ва қучоқлашиб кўришгани, кўришишдан олдин С.Балтабаев ўнг қўлидаги саноқдан ўтказган пулни, кўришиш жараёнида Д.Бқдвоага бергани ва Д.Бқдвоа ўнг қўлига олган ушбу пулни шимининг ўнг томон орқа чўнтагига солиб қўйгани, кейин улар С.Балтабаев келган томонга бироз юришгани ва тўхташгач, Д.Бқдвоа орқа ўнг томон чўнтагига солган пулни олиб саноқдан ўтказгани, кейин қўлидаги “XIOMI” ёзувли пакетчани С.Балтабаевга бериб, ўзи С.Балтабаев келган томонга кетгани, С.Балтабаев эса ўнг қўлида Д.Бқдвоадан олган “XIOMI” ёзувли пакетчани кўтарган ва чап қўлидаги телефонда гаплашган ҳолда дўкон олдидан ўтиб, Д.Бқдвоа келган томонга ҳаракатланиб кетгани ҳақидаги лавҳа;

- 2023 йил 29 май куни соат 19:52 да Д.Бқдвоа яна дўконнинг олдидаги пиёдалар йўлаги бўйлаб, ўнг томондан ҳаракатланиб келиб, дўкондан бироз ўтгач, ўзига нисбатан қарама-қарши томондан келган С.Балтабаев билан учрашган вақтида, ҳуқуқни муҳофаза қилувчи орган ходимлари томонидан ушланган.

Бундан ташқари, Д.Бқдвоа ёки унинг адвокати томонидан тегишли экспертиза тайинлаш ҳақида илтимоснома киритилмаган бўлса-да, судлов ҳайъати судланувчи Д.Бқдвоанинг, 28 май кунидаги видео ёзув монтаж қилинган бўлиши мумкинлиги, чунки видео ёзувдаги сана хира ва қорайтирилганлиги, биринчи инстанция суди видео ёзув ҳаққонийлиги масаласида экспертиза ҳам тайинламаганлиги ҳақидаги важларини муҳокама қилиб, қуйидаги хулосага келади.

Жиноят иши ҳужжатларида мавжуд, Сирғали туман ҳудудида жойлашган маҳаллий аэропорт яқинидаги “Аэропорт маркет” савдо дўконининг ташқи қисмига ўрнатилган видео кузатув камераси хотирасидан ёзиб олинган видеолавҳа кўздан кечирилган бўлиб, мазкур видеолавҳалардан олинган ва жиноят ишига тикилган фотосуратлардан ҳам кўриш мумкинки, видео тасвир амалга оширилганда тепа қисмида қайд этилган сана ва вақт судланувчи айтганидак хира эмас ва қорайтирилмаган бўлиб, тасвирга бирон-бир ўзгартириш киритилганлиги ҳақида шубҳали ҳолатлар мавжуд эмас.

Шунинг учун судлов ҳайъати, тасвирда монтаж аломати мавжуд бўлмаганлиги сабабли экспертиза тайинлашга зарурат йўқ деб ҳисоблайди.

Судланувчи Д.Бқдвоанинг ушбу важлари ҳам юқоридаги рад этиб бўлмайдиган далиллар билан ўз исботини топмаган бўлиб, ушбу важларни Д.Бқдвоа ўзига нисбатан тайинланган жазодан қутилиб қолиш мақсадида берлиган деб баҳолайди.
Судланувчи Д.Бқдвоанинг айби, С.Балтабаевнинг унга гиёҳвандлик воситасини сотган “Дқвлдао” исмли шахс (Д.Бқдвоа)нинг ноқонуний фаолиятига чек қўйиш учун ҳуқуқни муҳофаза қилувчи органларга яқиндан ёрдам бериш ҳақидаги аризаси; С.Балтабаевдан гиёҳвандлик воситасини ҳужжатлаштириб олиш, С.Балтабаев ва Д.Бқдвоанинг уяли алоқа воситаларини (бир-бири билан ўзаро амалга оширилган 
кириш-чиқиш қўнғироқларини) кўздан кечириш, С.Балтабаев ва Д.Бқдвоалар ўртасидаги сўзлашувлар ёзиб олинган видео ёзувни кўздан кечириш ва эшитиб кўриш ҳамда уларнинг стенограммасини тузиш ҳақидаги, Д.Бқдвоани тўхтатиш ва уни кўздан кечириш ҳамда аниқланган ашёни олиб қўйиш ва юзлаштириш баённомалари; Божхона қўмитаси Марказий божхона лабораториясининг 2023 йил 29 майдаги, 207(23)-сонли, С.Балатабаевдан олинган  ўткир ҳидли, тўқ жигар рангли, мумсимон, думалоқ шаклдаги модда таркибида гиёҳванд 
моддалар – кариофиллен, каннабидиол, дельта 9-ТГК, каннабинол мавжуд бўлиб, мазкур модда “гашиш” деб номланиши ва унинг соф вазни 99,95 граммни ташкил қилиши ҳақидаги хулосаси; Божхона қўмитаси Марказий божхона лабораториясининг 2023 йил 31 майдаги 
212(23)-сонли, Д.Бқдвоа томонидан  улоқтириб юборилган ўткир ҳидли, тўқ жигар рангли, мумсимон, думалоқ шаклдаги модда таркибида гиёҳванд моддалар – кариофиллен, каннабидиол, дельта 
9-ТГК, каннабинол мавжуд бўлиб, мазкур модда “гашиш” деб номланиши ва унинг соф вазни 98,66 граммни ташкид қилиш ҳақидаги хулосаси; Ўзбекистон Республикаси ИИВ ЭКБМнинг 2023 йил 7 июндаги 
659-сонли, С.Балтабаевдан олинган “гашиш” гиёҳвандлик воситаси билан Д.Бқдвоадан олинган “гашиш” гиёҳвандлик воситаларининг морфологик кўриниши ва таркибидаги каннабиноидлар гуруҳига кирувчи (каннабидиол, тетрагидроканнабинол ва каннабиол)ларнинг, шу билан биргаликда қўшимча кариофиллен моддасининг хроматограммадаги чиқиш вақти ва компанентларнинг миқдорий фоизи бўйича бир-бирига мос келганлиги билан бир турдаги, бир манбани ташкил этиши ҳақидаги хулосаси; Сирғали тумани ҳудудида жойлашган маҳаллий аэропорт яқинидаги “Аэропорт маркет” савдо дўконининг ташқи қисмига ўрнатилган видео кузатув камераси хотирасидан ёзиб олинган видеолавҳалар ҳамда жиноят ишида тўпланган бошқа объектив далиллар йиғиндиси билан ўз исботини тўлиқ топган.
Биринчи инстанция суди, аниқланган ҳолатларга асосан, шунингдек, Ўзбекистон Республикаси Олий суди Пленумининг 2017 йил 
28 апрелдаги “Гиёҳвандлик воситалари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти тўғрисида”ги қарори талабларига риоя қилган ҳолда, Д.Бқдвоанинг, 2023 йил 28 май куни С.Балтабаевга кўп миқдордаги 99,95 грамм “гашиш” гиёҳвандлик воситасини 1.000 АҚШ долларига сотишда ифодаланган ҳаракатларини Ўзбекистон Республикаси ЖКнинг 273-моддаси 5-қисми билан, 2023 йил 29 май куни кўп миқдордаги 
98,66 грамм “гашиш” гиёҳвандлик воситасини С.Балтабаевга сотмоқчи бўлиб, ўзига боғлиқ бўлмаган ҳолатларда охирига етказа олмасдан, ҳуқуқни муҳофаза қилувчи орган ходимлари томонидан ушланганликда ифодаланган ҳаракатларини ЖКнинг 25,273-моддаси 5-қисми билан квалификация қилиб, тўғри хулосага келган.

Ўзбекистон Республикаси Олий Суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори 3-бандида, жиноят кодексининг 
8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак – деб кўрсатилган.
Биринчи инстанция суди, судланувчи Д.Бқдвоага нисбатан жазо тайинлашда, унинг ҳаракатларида жазони енгиллаштирувчи ҳолатлар мавжуд эмаслиги, аксинча, илгари содир қилган жинояти учун суд ҳукми билан тайинланган жазодан шартли озод қилинган даврда – жазо муддатини тўла ўтамасдан туриб, яна янги ўта оғир жиноятга қўл урганини жазони оғирлаштирувчи ҳолатлар деб ҳисоблаб, унга нисбатан қонун санкцияси доирасида озодликдан маҳрум қилиш жазосини тайинлаб, шунингдек, аввалги ҳукм билан тайинланиб, ўталмай қолган жазони инобатга олган ҳолда ЖКнинг 60, 61-моддалари тартибида 
узил-кесил жазо тайинлаб, тўғри хулосага келган.

Ўзбекистон Республикаси ЖПКнинг 49713, 49717, 49718, 49726, 
49731- моддаларига риоя қилган ҳолда, апелляция инстанцияси

А Ж Р И М    Қ И Л Д И:
Жиноят ишлари бўйича Сирғали туман судининг 2023 йил 
19 октябрдаги ҳукмнинг Бқдвоа Дқвлдао Мқдвлаога оид қисми ўзгаришсиз қолдирилсин.

Д.Бқдвоа томонидан келтирилган апелляция шикояти қаноатлантирилмасдан қолдирилсин.

Ажримдан норози тарафлар Ўзбекистон Республикаси ЖПКнинг 49736-моддаси тартибида Ўзбекистон Республикаси Олий судига кассация тартибида шикоят бериш ёки протест билдиришга ҳақлидирлар.
Раислик қилувчи судья: 

/имзо/

Т.Турсунов

Ҳайъат судьялари: 


/имзо/

М.Ахмедов







/имзо/

Д.Дадаханова
Аслига тўғри, судья:
